
Marilah kita bersama-sama meningkatkan ketakwaan kepada
Allah Subhanahu wa-Ta’ala dengan melaksanakan segala perintah
dan meninggalkan segala larangan-Nya. Mudah-mudahan kita

diberkati Allah Subhanahu wa-Ta’ala di dunia dan akhirat.

Sidang Jumaat yang dirahmati Allah Subhanahu wa Taala.

Tarikh 30 Januari 2024 adalah tarikh rasmi sempurnanya
pemerintahan Kebawah Duli Yang Maha Mulia Sultan Pahang Al-
Sultan Abdullah Ri’ayatuddin al-Mustafa Billah Shah Ibni
Almarhum Sultan Haji Ahmad Shah Al-Musta’in Billah sebagai
Yang di-Pertuan Agong yang ke-16. Baginda telah memegang
tampuk pemerintahan selama genap lima tahun berkuatkuasa pada
31 Januari 2019 yang lalu. Sepanjang tempoh lima tahun tersebut,
Baginda telah melaksanakan tugas dan tanggungjawab sebagai
Yang di-Pertuan Agong dan Ketua Negara Malaysia dengan
cemerlang, dedikasi, adil dan berhemah. Dengan sempurnanya
pemerintahan Baginda di Istana Negara, Kebawah Duli Tuanku
Sultan kini kembali ke bumi Pahang Darul Makmur sebagai Sultan
dan Raja pemerintah negeri Pahang dan segala jajahan takluknya.
Semoga Allah Subhanahu wa Taala melimpahkan rahmat dan

keberkatan dengan sebaik-baik ganjaran di sisi-Nya.

Bersempena dengan keberangkatan balik ini, marilah kita
bersama-sama menghayati peranan seorang raja Melayu dalam
memimpin negeri dan negara serta rakyat ke arah kemakmuran dan

memartabatkan Islam sebagai agama rasmi.
Sidang Jumaat yang dirahmati Allah Subhanahu wa Taala.

Kitab suci Al-Quran telah memberikan panduan kepada kita
bahawasanya takhta, kuasa dan tampuk pemerintahan adalah suatu
bentuk kurniaan daripada Allah Subhanahu wa Taala kepada
sesiapa jua yang dikehendaki-Nya. Allah Subhanahu wa Taala

berfirman dalam surah Ali Imran ayat 26:

Yang bermaksud: “Katakanlah (wahai Muhammad): "Wahai

Tuhan yang mempunyai kuasa pemerintahan! Engkaulah yang

memberi kuasa pemerintahan kepada sesiapa yang Engkau

kehendaki, dan Engkaulah yang mencabut kuasa pemerintahan
daripada sesiapa yang Engkau kehendaki. Engkaulah juga yang
memuliakan sesiapa yang Engkau kehendaki, dan Engkaulah yang
menghina sesiapa yang Engkau kehendaki. Dalam kekuasaan
Engkaulah sahaja adanya segala kebaikan. Sesungguhnya Engkau

Maha Kuasa atas tiap-tiap sesuatu.”

Berkaitan ayat ini, kitab-kitab tafsir menjelaskan bahawa
Allah Subhanahu wa Taala jualah yang Maha Berkuasa di alam ini
dan Maha Bijaksana memilih dalam kalangan manusia sesiapa
yang ingin dikurniakan kemuliaan dan begitu juga sebaliknya.
Allah Subhanahu wa Taala jualah yang mengurniakan kuasa
pemerintahan termasuk kepada para rasul, nabi-nabi dan raja-raja.
Memberi kuasa dan mencabut kuasa amat mudah bagi Allah
Subhanahu wa Taala sesuai dengan nama ‘Malik al-Mulk’ yang

bererti pemilik kepada segala pemilikan dan penguasaan.

Sidang Jumaat yang dirahmati Allah Subhanahu wa Taala.

Sebagai rakyat jelata, kita sewajarnya menumpahkan taat
setia kepada Tuanku Sultan yang dipilith Allah Subhanahu wa
Taala sebagai Sultan yang memerintah negeri ini. Ketaatan kepada

Tuanku Sultan yang adil merupakan suatu tuntutan besar dalam

agama Islam berdasarkan firman Allah dalam surah an-Nisa ayat

59:

Yang bermaksud: “Wahai orang yang beriman, taatlah kamu
kepada Allah dan taatlah kamu kepada Rasul dan kepada Ulil-
Amri (orang yang berkuasa) daripada kalangan kamu. Kemudian
Jika kamu berbantah-bantah (berselisihan) dalam sesuatu perkara,
maka hendaklah kamu mengembalikannya kepada (Kitab) Allah
(Al-Quran) dan (Sunnah) Rasul-Nya jika kamu benar beriman
kepada Allah dan hari akhirat. Demikian adalah lebih baik (bagi
kamu), dan lebih elok pula kesudahannya.”

Hukum mentaati pemimpin adalah wajib kecuali kepada
pemimpin yang zalim atau pemimpin yang menyuruh berbuat
maksiat. Rasulullah Sallallahu Alaihi Wasallam bersabda dalam

hadis yang diriwayatkan oleh Imam al-Bukhari dan Imam Muslim:

Yang bermaksud: “Wajib bagi setiap Muslim patuh dan taat
(kepada pemimpin) atas perintah kepadanya samada apa yang dia
suka dan dia benci, selagi mana dia tidak diperintah melakukan
maksiat. Sekiranya dia diperintah melakukan maksiat, maka tiada

lagi kewajipan untuk patuh dan taat”
Sidang Jumaat yang dirahmati Allah Subhanahu wa Taala.

Alhamdulillah, kita dikurniakan raja-raja Melayu yang
berjiwa rakyat termasuklah Tuanku Sultan kita. Baginda sentiasa
prihatin dengan masalah yang dihadapi rakyat dan sering turun
padang melihat nasib rakyat di negeri Pahang termasuk Sabah dan
Sarawak. Kebawah Duli Tuanku adalah ketua agama Islam di
negeri ini. Baginda berperanan sebagai benteng pelindung
kedaulatan agama Islam. Kebijaksanaan Baginda berperanan
dalam menyelesaikan kemelut politik dan kemajuan ekonomi di

negeri dan negara ini.

Baginda juga adalah tunjang keadilan, tonggak kesatuan,
lambang perpaduan rakyat dan penjaga khazanah warisan bangsa.

Peribahasa Melayu ada mengatakan:

“Raja bertakhta, raja disembah”

Perkataan ‘disembah’ dalam peribahasa ini bukanlah
meminta kita menyembah raja seperti kita menyembah Tuhan,
akan tetapi rakyat bertanggungjawab taat setia tidak berbelah
bahagi kepada raja serta mempertahankan institusi beraja daripada

seb arang ancaman.

Semoga Kebawah Duli Yang Maha Mulia Sultan Pahang
dikurniakan kepada Baginda kata-kata yang penuh hikmah dan
bijaksana, amalan yang dilimpahi cahaya petunjuk serta
tetapkanlah baginda pada jalan yang lurus dan sentiasa mendapat
hidayah, taufiq dan bimbingan Allah Subhanahu wa Taala sebagai
Raja pemerintah di negeri ini.

Marilah kita bersama-sama berdoa agar negeri dan negara
kita sentiasa dilimpahi kemakmuran dan keamanan di bawah
payung pemerintahan raja-raja Melayu yang adil. “Dirgahayu

Tuanku.”

Yang bermaksud: “Dan Kami jadikan daripada kalangan mereka
beberapa pemimpin, yang membimbing kaum masing-masing
kepada hukum agama Kami, selama mereka bersikap sabar (dalam
menjalankan tugas itu) serta mereka tetap yakin akan ayat-ayat

keterangan Kami.”

